
Боныхъёд Gismeteo-йы бёрёггёнёнтём гёсгё, 9 сентябры нё уардзён. Уёлдёфы 
температурё – 11-21 градусы хъарм. 

Боны дёргъ — 12,48 Хурыскаст — 05,34
Хурныгуылд — 18,23

Валютёйы аргъ Доллар — 86,89
Евро — 100,06 12 +

ПАРЛАМЕНТЁЙ
Амалхъомадён – хуыздёр уавёртё

ТЕМАТИКОН ФАРС
«Нё Иры фёсивёд»

СПОРТИВОН ФИДИУЁГ
Хъёбысхёст 

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Дзырды фарн
Зондджын – тыхджын, 

ёнёзонд – ёдых.

     ЁМБИСОНД

 Хуссар Ирыстонёй 

Ивддзинёдтё – 
ахуырады къабазы

Республикё Хуссар Ирыстоны Президенты хёстё 
ёххёстгёнёг ХЪАМБОЛТЫ Марат фембёлд Уёрё-
сейы Федерацийы наукё ёмё уёлдёр ахуырады ми-
нистр Валерий ФАЛЬКОВИМЁ. 

Уёрёсейаг министримё 
иумё Хуссар Ирыстонмё 
ёрцыд егъау делегаци. 
Уазджытё сты уёрёсейаг 
раззагдёр уёлдёр ахуыр-
гёнёндёттё ёмё наукон 
организациты разамон-
джытё. 

– Наукё, ахуырад, ёнё-
низдзинад хъахъхъёнынад 
ёмё хъёууон хёдзарад 
Хуссар Ирыстоны цёмёй 
размё рацёуой, уымён 
баххуыс кёнынмё, стёй 
алы хъуыддаджы дёр нё 
фарсмё балёууынмё нё 
уёрёсейаг ёмкусджытё 
сты цёттё, – бафиппайдта 
Хъамболты Марат.
Хъамболы-фырт куыд 

загъта, афтёмёй кусёг 
фембёлды рёстёг уаз-
джытё ёмё фысымтё 
ёрныхас кодтой респуб-
ликёйён хъёугё дёсны 
кусджытё цёттё кёны-
ны, стёй Хуссар Ирыстоны 
паддзахадон университеты 
дарддёры рёзты фарста-
тыл. 

– Уёрёсейы уёлдёр 
ахуыргёнёндётты ёххуы-
сёй архайдзыстём ин-

женертё ёмё техникон 
ёгъдауёй дёсны специ-
алисттё цёттё кёнын-
мё, – загъта Хъамболты 
Марат ёмё фембёлды 
кёронбёттёны йе ‘ргом 
аздёхта Хуссар Ирыстоны 
райрёзты ахсджиагдёр 
фарстатём. 
Йё хъуыдымё гёсгё, 

ахуырадон, наукон ёмё 
ёрдзёй лёвёрд хъо-
мыс Хуссар Ирыстонён 
у бирё. «Нё хёс у афо-
ныл ёй бафиппайын ёмё 
йын йё ных экономикёйы 
рёзтмё ёмё адёмы цар-
ды уавёртё хуыздёр кё-
ныны ‘рдём саразынмё», 
– зёгъы Хъамболты Ма-
рат. 
Фембёлды архайджы-

тё бафыстой Уёрёсейы 
Федерацийы Наукё ёмё 
уёлдёр ахуырады ми-
нистрад ёмё Республикё 
Хуссар Ирыстоны ‘хсён 
ёмгуыстады бадзырд. До-
кумент нысан кёны дыу-
уё паддзахады уёл-
дёр ахуыргёнёндёттё 
ёмё наукон организаци-
ты ‘хсён ёмгуыстад, цы 

фёлтёрддзинад сём ис, 
уыимё кёрёдзи зонгё 
кёнын, стажировкётём 
ёмё дёсныдзинад бёр-
зонддёр кёныны тыххёй 

студентты, ахуыргёнджы-
тё ёмё ахуыргёндты 
ёрвитын ёмё ёндёр-
тё.  Уымёй уёлдай, араз-
дзысты иумёйаг иртасён 
куыстытё, архайдзысты 
нымёцон ахуырадон тех-
нологитё парахат кёны-
ныл, араздзысты наукон 
конференцитё, форумтё 
ёмё олимпиадётё. 
Иннё ахсджиаг хъуыд-

даг – Цёгат Ирыстоны 
фёзындзысты уёрёсейаг 
уёлдёр ахуыргёнёндёт-
ты филиалтё, рёздзён 
ахуырадон ёмё иртасён-
тё кёныны инфраструк-
турё, фёсивёдон хъёп-
пёристён уыдзён ёх-
хуыс. 
Хуссарирыстойнаг сту-

денттён, ахуыргёнджы-
тё ёмё ёрыгон ахуыр-
гёндтён уыдзён ахуыры, 
размё цёуын ёмё уё-
рёсейаг раззагдёр ахуы-
радон ёмё наукон центр-
ты иумёйаг проектты ар-
хайыны ног гёнёнтё.        

Нё уацхёссёг   

 Цёлхёмбырд 

Нё тых нё иудзинады ис
Нё республикёйы дарддёр цёуынц, Уёрёсейы 

Адёмты иудзинады азы кадён мадзёлттё. Знон 
Дзёуджыхъёуы Наукон библиотекёйы уыд  цёлх-
ёмбырд «Мах хёлардзинадёй тыхджын стём», 
зёгъгё,  сёргондимё. Бацёттё йё кодта РЦИ-
Аланийы Архивон службё.

Мадзалы архайдтой: 
РЦИ-Аланийы Парламенты 
Сёрдар Тускъаты Тайму-
раз,  РЦИ-Аланийы Хица-
уады Сёрдары хёдивёг 
Александр Реутов, Рес-
публикё Хуссар Ирыстоны 
архивон службёйы раза-
монёг Гёбёраты Алан,  
ёмбырды видеобастдзи-
нады фёрцы архайдта За-
порожьейы облёсты Ар-
хивон хъуыддёгты фёдыл 
ёмё документалон ифтон-
гады службёйы разамонёг 
Наталья Рыбка, Цёгат 
Кавказы ёппёт республи-
кёты архивон службёты 
разамонджытё, дзыллон 
хабархёссёг фёрёзты, 
дины  кусджытё, ёхсёна-
ды ёмё фёсивёдон орга-
низациты минёвёрттё.
Форум райдыдта Уё-

рёсейы Федераци ёмё 
Цёгат Ирыстоны гимнтёй. 
Архивон службёйы кус-
джытё бацёттё кодтой, 
республикёйы Архивон 
службёйён бындурёвёрд 
куы ёрцыд, уыцы азёй 
абоны онг  цы ахъаззаджы 
куыст кёны, Цёгат Ирыс-
тоны истори, культурё 
ёмё зындгонд адёмты 
царды тыххёй гёххётты-
тыл фыстёй чи баззад, 
уыцы зынаргъ документтё 
бахъахъхъёныны тыххёй 
документалон киноныв 
дёр. 
Цёлхёмбырд байгом 

кодта РЦИ-Аланийы архи-
вон службёйы разамонёг 
Хайманты Барис. Уый 
бёлвырд радзырдта  егъау 
форумы нысантё ёмё сё 
ахадгё куысты бёрёггё-
нёнты тыххёй.

– УФ-йы  Президент 2026 
аз фёсидт – Уёрёсейы 
Адёмты иудзинады азёй. 
Уый хуымётёджы бон 
нёу. Ахём мадзёлттё нё  
иу кёнынц, хёлардзинады 
тёгтёй   бёттынц, суанг 
кёрёдзимё хёрам цёс-
тёй чи каст, ахём адёй-
мёгты дёр. Иу бёстёйы 
цёргёйё, хъуамё мах, 
алы адёмтё, кёрёдзи 
дихтё ма кёнём, фёлё 
ёнгомёй,  иумёйаг хъа-
рутёй архайём нё бёс-
тёйы сабыр цард ёмё 
фёрныгадыл. Уый у не 
‘ппёты хёс  дёр. Ацы 
къёлиндарон боны стыр 
ахадындзинад ис архивты 
куыстён. Архивисттё ар-
хайынц канд документа-
лон фыстытё нё, фёлё 
ёхсёнадон царды цаутё, 

нё республикёйы бирё 
нациты  культурё ёмё 
традицитё дёр сёнусон 
кёныныл. Абон нё фем-
бёлды дёр ныхас кёнд-
зыстём хёлардзинадыл, 
иудзинадыл ёмё нё ку-

ысты иумёйаг фарстаты 
ёнтыстдзинёдтыл, – загъ-
та Хайманты Барис.
РЦИ-Аланийы Парла-

менты Сёрдар Тускъаты 
Таймураз та уазджытён 
радзырдта нё республи-
кёйы зындгонддёр цауты 
фёдыл, советон хицауад 
Терчы облёсты куы ёр-
фидар, уёдёй фёстёмё 
социалистон ёхсёнад  нё 
республикёйы цы бирё 
ног хёрзтё сарёзта, куыд 
рёзыд Ирыстон, уыцы 
историон цауты тыххёй.

– Иудзинадыл куы 
дзурём, уёд нё зёр-
дыл ёрлёууын кён-
дзыстём, адёмты ён-
гомдзинад  нын цы бирё
хорз хъуыддёгтё ёрхас-
та, уый. Фыццаджыдёр, 
250 азы размё Ирыстон 

Уёрёсеимё барвёндо-
нёй куы баиу, уёд нёхи 
хъысмётыл бафёдзёхс-
там ёмё райдыд-
та  нё амондджын фён-
даг. Мах бацыдыстём 
егъау бёстёйы бирёна-

цион хёдзары бинонтём. 
Сёрыстыр стём,  ёмё 
XIX ёнусы астёу, Цё-
гат Кавказы махмё фё-
зынд фыццаг Уырыссаг 
театр. Ирыстон бабёрёг 
кодтой дунейы ёмё нё 
бёстёйы зындгонд фыс-
джытё, аивадиртасджы-
тё, бёлццёттё, абон дёр 
нё республикё йёхимё 
ёлвасы ёндёрбёстаг 
адёмты. Ахуырад  ёмё 
ёнёниздзинады систе-
мёты рёзт, Дзёуджы-
хъёуы фыццаг поли-
техникон ёмё Хёх-
хон-металлургон инсти-
тутты ёмё егъаудёр 
куыстуётты арёзтад. Рёз-
ты фёндагыл нын хъыс-
мёт балёвар кодта Хетёг-
каты Къостайы, ёфсёддон 
хъёбатыртё Плиты Иссё 

ёмё Мамсыраты Хаджу-
мары. Сёрыстыр стём, 
нё республикёйы алы на-
циты минёвёрттёй, аи-
вады, спорты, наукёйы  
йё ном зындгонд кёмён 
у ёмё канд нё Ирысто-
ны нё, фёлё ёнёхъён 
бёстёйы хёрзамондён 
дёр удуёлдай фыдёбон 
чи кёны, уыдонёй. Ёмё, 
ёппёт ацы ёнтыстдзи-
нёдтё сёвзёрдысты нё 
иудзинад ёмё ёнгомдзи-
нады хъомысёй, – загъта  
Парламенты Сёрдар.
РЦИ-Аланийы Хицауа-

ды Сёрдары хёдивёг 
Александр Реутов нё рес-
публикёйы Сёргълёу-
уёджы номёй  арфё 
ракодта фембёлды ар-
хайджытён ёмё загъ-
та, Иудзинады азён стыр 
ахадындзинад кёй  ис, 
уый. «Архив – нё истори-
он   хёзнатё ёмё бын-
тё хъахъхъёнёг у. Ёмё 
мах дёр архайдзыстём  
фидёны фёлтёртён ба-
хъахъхъёнын уыцы хёз-
натё. Нё иудзинады ис 
нё хъару. Уымён та ир-
дёй ёвдисён сты, бирё 
ёнусты дёргъы Уёрё-
сейы сконды цёрёг бирё 
нацитё кёрёдзиимё хё-
ларёй куыд цардысты, 
уый. Кёрёдзи гуырдзиёг-
тё, ирёттё, уырыссёгтё 
ёмё сомихёгтыл нё дих-
тё кёнём,  фёлё иумё 
архайём  ёмзондёй рё-
сугъд фидён аразыныл. 
Уыцы хабёрттё  абон дёр 
Архивон службё цёсты-
гагуыйау хъахъхъёны», – 
загъта Александр Реутов.
Форумы фенён уыдис 

Архивон службёйы алы 
цаутё ёвдисёг нывты 
равдыст. 

САУТЁТЫ Тамилё

 Хицауады ёмбырд 

Ёрвылбоны фарстатё
РЦИ-Аланийы Хицауады радон ёмбырд амыдта 

йё Сёрдар ДЗАНАЙТЫ Барис. Хицауады уёнг-
тё, ведомствёты разамонджытё цы фарстатыл 
ёрдзырдтой, уыдон ёмхуызонёй баст уыдысты 
нё республикёйы социалон-экономикон рёзтимё, 
адёмы удёнцойдзинадимё.
Фыццаг равзёрстой 

кадрты фарста. Йё ба-
дзырды рёстёг кёй 
фёцис, уымё гёс-
гё Кодзаты Чермен 
суёгъд кодта Цёгат 
Ирыстоны Фидауёг тёр-
хонгёнджыты аппара-
ты разамонёджы бынат. 
Куыста дзы 2025 азёй 
нырмё. Аппараты ног ра-
замонёг бёрёг нёма у.
Социалон къабаз куыд 

ахсджиаг у ёмё цавёр 
паддзахадон лёггёдтё 
кёндзён, уый тыххёй 
дзырдта фёллой ёмё 
социалон рёзты министр 
Абайты Юри. Алывёрсыг 
ёххуыс уыдзён инвалид-
тён, комплексон реабили-
таци  кём уыдзён, уыцы 
социалон кусёндёттён, 
уыимё дзы ёххуыс ис-
дзысты сывёллёттё ёмё 
инвалидты бинонтё. Ми-
нистр ма рёгъмё раха-
ста, террористон фыд-
ракёндёй хъыгдард чи 
баййёфта, уыдонён ком-
пенсацион фиддонты 
фёткёвёрд сфидар 
кёныны фарста. Ивд-
дзинёдтё бахастой, 
Фёллой ёмё социа-
лон рёзты министрады 
дёлбар цы паддзахадон 
куыстуёттё ис, уыцы кус-

джытён мызд фидыны 
тыххёй Хицауады уынаф-
фёмё. 

«РЦИ-Аланийы ахуырады 
райрёзт»-ы паддзахадон 
программёйы бындурыл 
цёуы стыр куыст. Арёзт 
ёмё бындурон цалцёг-
гонд ёрцыдысты 100 скъо-
лайё фылдёр. Цавёр 
ивддзинёдтё бахастой 
Хицауады раздёры ацы 
уынаффёмё, стёй сы-
вёллётты ёдасдзинады 

фарстатыл дзырдта ахуы-
рады ведомствёйы хицауы 
хёдивёг Мёхъиты Люд-
милё. Ацы, ёмё фидё-
ны 2027 ахуырадон азты 
Абайты Васо ёмё Плиты 
Грисы номыл стипендитё 

чи исдзён, уыцы ёрыгон 
ахуыргёндтё ёмё раз-
загдёр студентты нёмттё 
сбёрёг сты.
Рохуаты не сты хъёу-

уон хёдзарады кусджы-
тё дёр. Экологон ёдас-
дзинад ёмё мёры хъёз-
дыгдзинадыл хъуыды 
кёнгёйё, агротехноло-
гон куыстытё халсарты, 
кёнё картофы зёххыты  
чи бакодта, уыдонён сё 

хёрдзты иу хай субсиди-
ты хуызы бафидыны фётк 
сфидар кёныныл дзырд-
та РЦИ-Аланийы хъёу-
уон хёдзарады министры 
хёстё ёххёстгёнёг Мё-
хъиты Алан.  Хицауады 

Сёрдар куыд фёбёрёг 
кодта, афтёмёй рес-
публикёйы  хъёууон хё-
дзарады къабаз паддзаха-
дёй, гранттё ёмё суб-
сидиты хуызы, ёххуыс 
райста иу миллиард сомёй 
фыдёр, уыимё, хъёууон 
туризмы рёзтён дёр.
РЦИ-Аланийы Ветерина-

рон управленийы разамо-
нёг Кокойты Сослан ём-
бырды архайджыты ёргом 

аздёхта эпизоотикон 
ёдасдзинадмё. Йё хъуы-
дымё гёсгё, ветеринарон 
цёстдарды системёйыл 
хъёуы бакусын, цёмёй 
тёссаг ёмё хёцгё низтё 
ма фёзыной, уый тыххёй 

фосы ёппёт хуызтё дёр 
хъёуы хыгъды сёвёрын 
паддзахадон информацион 
системё «ВетИс»-ы, ёнё-
мёнг алы хёдзарад дёр 
хъуамё ёххёст кёна ве-
теринарон домёнтё.
Ёмбырды архайджытё 

ма дзырдтой ёндёр ахс-
джиаг фарстатыл.

ЦЁГЁРАТЫ Жаннё

 Ахуырад 

Конкурсы архайы
12 сентябры  ёмгъуыдмё горёт  

Липецкы цёуы фёндзём  юбилейон  
ёппётуёрёсеон конкурс «Мадёлон 
ёвзаг ёмё литературёйы хуыздёр 
ахуыргёнёг».
Нё бирёнацион бёстёйы культу-

рон хёзнатё чи хъахъхъёны, амынд 
конкурсы архайынц ахём  дёсны 
адёймёгтё. Ацы аз хуыздёр специ-
алисты ном райсыныл ерыс кёнынц  
Уёрёсейы  адёмты  мадёлон  ёв-
зёгтимё  кусёг  85  педагогы ёмё 
47 хъомылгёнёджы. 
Ацы адёмы ‘хсён ис нё респуб-

ликёйы  минёвар – Дыгуры рай-
оны Къора-Урсдоны рёвдауёндон 

«Ручеек»-ы  хъомылгёнёг  Цёгёраты 
Индирё. 
Стыр кадыл  нымад  амынд  дзыл-

лон  мадзалы  архайд адёймагёй 
домы егъау бёрнондзинад. Конкур-
сы архайёг педагогтё ёмё хъомыл-
гёнджытён ис канд сё дёсныдзинад 
равдисын нё, фёлё ма сё фёлтёр-
ддзинадёй  ёппёт бёстёйё ёрба-
цёуёг  иннё зондамонджытён фё-
хай кёныны фадат дар. 
Индирё ерысы цёмёй ёнтыст-

джынёй архайа, уый йын нё зёрдё 
зёгъы! 

 ГУГКАТЫ Жаннё

 Фембёлд  

Кусёг балцы – 
Цёгат Ирыстоны

Цёгат Ирыстонмё кусёг балцы ссыд Уёрёсейы 
Федерацийы наукё ёмё уёлдёр ахуырады министр 
Валерий ФАЛЬКОВ. РЦИ-Аланийы Сёргълёууёг 
Сергей МЕНЯЙЛОИМЁ фембёлгёйё ёрныхас код-
той регионы наукон-ахуырадон инфраструктурёйы 
рёзтыл ёмё уёлдёр ахуырады ахсджиагдёр проект-
тыл. Уёлдай ёргом аздёхтой кадртё цёттё кёныны 
хъуыддагмё. 
Сергей Меняйло арфё 

ракодта Валерий Фалько-
вён, Уёрёсейы Федера-
цийы наукё ёмё уёлдёр 

ахуырады министрад Цё-
гат Ирыстоны цы проект-
тё ёххёстгонд цёуынц, 
уыдонмё стыр ёргом кёй 
здахы, уый  ёмё ёххуысы 
тыххёй. 

– Цёгат Ирыстон ныри-
дёгён ёмгуыстады тых-
хёй бадзырдтё сарёзта 

нё бёстёйы раззагдёр 
университеттёй цалдё-
римё. Ахсджиаг у, цё-
мёй уыдон иууылдёр суой 
бёлвырд хъёппёристё – 
иумёйаг ахуырадон прог-
раммётё, наукон иртасён 
куыстытё, стажировкётё 
ёмё ног гёнёнтё сту-
денттё ёмё ахуыргён-

джытён, – фёбёрёг код-
та Сергей Меняйло.
Йё балцы фёлгёты Ва-

лерий Фальков бабёрёг 
кодта Цёгат Ирыстоны Хе-
тёгкаты Къостайы номыл 
паддзахадон университет 
ёмё Цёгат Кавказы хёх-
хон-металлургон институт. 
Уымёй размё та, 2004 
азы 1-3 сентябры терак-
ты амёттёгты рухс ном 
ссардта мемориалон ком-
плекс «Зёдты горёт»-ы, 
дидинджытё сёвёрдта 
Беслёны пырхгонд 1-ём 
скъолайы спортивон залы. 
Йё балцы программё-

мё гёсгё, терроризм не 
‘руадзыны Дунеон культу-
рон-патриотон центр «Бес-
лён. 1-ём скъола», бабё-
рёг кодта. Ам бёлвырдёй 
ёвдыст ёрцыдысты 22 
азы размё цы трагикон 
цаутё ёрцыд, уыдон. Ва-
лерий Фальков ёрзылд, 
сывёллёттё ёмё ахуыр-
гёнджыты, уыцы ёвирхъау 
бонты скъолайы чи бахауд 
ёмё сын ёххуыс чи код-
та, уыдоны хабёрттё фыст 
кём ёрцыдысты, уыцы 
залтыл.

ХЪОЙБАЙТЫ Галинё

 Хицауадёй  

Энергофёрёзтён 
афойнадыл фидын

РЦИ-Аланийы Хицауады Сёрдар ДЗАНАЙТЫ 
Барис сарёзта ёмбырд хардзгонд энергофёрёзтён – 
электрон тых ёмё газён афойнадыл ёмё ёххёстёй 
фидыны мадзёлттё ёххёст кёныны тыххёй. Ны-
хас дзы цыд, финанстё республикон ёмё бынёттон 
бюджеттёй чи исы, уыцы организацитыл.
Хардзгонд коммуналон 

фёрёзты банымады бынду-
рон ёркаст бацёттё кодтой 

республикёйы Цёрёнуа-
тон-коммуналон, артаг ёмё 
энергетикёйы министрад 

ёмё фёрёзтё дёттёг ор-
ганизациты разамонджытё. 
Куыд сбёрёг, уымё гёсгё 
фиддонты уавёр ныртёккё 
у нывыл.
Ёмбырды ёркастысты 

ахсджиаг фарстатём, арёзт 
ёрцыдысты уёлёмхасён 
цёстдарды ёмё ёмгуыста-
ды механизмтё фиддонтё 
афойнадыл исынён. Уый 

тыххёй ис РЦИ-Аланийы 
Сёргълёууёг Сергей 
Меняйлойы сёрмагонд 
фёдзёхст.

– Хардзгонд коммуна-
лон фёрёзтён бафиды-
ны финанстё алы органи-
зацийы бюджеты дёр ис. 
Бёрёггёнёнтё хорз сты, 
нё къухы бафтыд ёнтыст-
дзинёдтё. Фёлё ма дзы 

баззад лыггёнинаг фарста-
тё дёр. Ёнёмёнг хъё-
уы хёстё баххёст кёнын. 
Разёй фёззыгон-зымёгон 
рёстёг. Ныртёккё ёппёт 
цёттёгёнён куыстытё 
дёр афонёй раздёр ёх-
хёстгонд цёуынц, – загъта 
Дзанайты Барис.  

ГЁБУАТЫ Галинё

 Ног ахуыры аз  

«Ахсджиаг фарстатыл ныхас»

Республикёйы скъолатё ёмё профессион-техникон 
училищёты ахуыры аз райдыдта «Ахсджиаг фарс-
татыл ныхас»-ёй. Ацы аз ахуырдзаутё биографион 
кинонывтё фенгёйё базонгё уыдзысты Уёрёсейы 
зындгонддёр архайджытимё.
Алы биографион киноны-

вы хъайтар дёр бёстёйы 
истори ёвдисы йе сконд 
хъуыддёгты фёрцы. Ахём 
уроктё баст уыдысты Ле-
нинграды ёрхъула ёмё 
номдзыд металлург, амал-
хъом Николай Путиловимё. 
Уый ахём диссаджы фыдё-

бон бакодта ёмё Хъырымаг 
хёсты заман сё горёт фер-
вёзын кодта. 
Национ проект «Фёси-

вёд ёмё сывёллёттё»-йы 
фёлгёты кусджытё рёзгё 
фёлтёртён радзырдтой 
Николай Путиловы биогра-
фийы ирддёр цауты тых-
хёй. Ома, Хъырымаг хёсты 
заман тёфёй кусёг маши-
нётё, агтё, хёстон наутё 
аразын, ёфсёнвёндёгты 
реформё ёмё Путиловаг 
зындгонд заводы фёзынд 

(ныртёккё Кироваг завод) 
Бетъырбухы.
Уыцы цёвиттонтём 

байхъусгёйё, фёсивёд 
бамбёрстой: хъёппёрис 
ёвдисын хъёуы ёхсёнады 
вазыгджындёр фарстатё 
лыг кёнгёйё. Уымёй уёл-
дай ма лёппутё ёмё чыз-

джытё бавнёлдтой практи-
кон хёслёвёрдтё ёххёст 
кёнынмё. Уёрёсейы Рух-
сады министр Сергей 
Кравцов куыд радзырдта, 
афтёмёй  «Ахсджиаг фарс-
татыл ныхас»-ы ноггонд курс 
фадат дётты, цёмёй рёз-
гё фёлтёртё зоной ном-
дзыддёр адёмы, сё хъуыд-
дёгтё, сё ахадындзинад.

«Раззагдёр ёмбёстёгты 
тыххёй биографион кино-
нывты руаджы ёрыгёттё 
базондзысты, бёрзонд уд-

варны-хёрзёгъдаудзинады 
хёзнатё цавёрдёр ёбё-
рёг ёмбарынёдтё не сты, 
фёлё бёлвырд адёмы ра-
кёндтё, хъуыддёгтё. Уы-
доныл хъуамё сёхи барой, 
мах хёс та у, къласы цы 
ныхас рауад, уый сё цар-
дыл цёмёй фёбёрёг уа, 
уымён фадёттё саразын», 
– загъта министр.
Ацы ахуыры аз пълан-

мё бахастёуыд 28 ёвё-
джиауы темёйы, номдзыд 
ахуыргёндтё, ногдзинёд-

тё ёрхъуыдыгёнджы-
тё, булкъонтё, дохтыртё, 
хёрзаудёнгёнджытё. Уы-
доны биографитимё базон-
гё уёвгёйё, ёрыгёттё 
арф ахъуыды кёндзысты,  
хицён адёймаджы архайд 
хъуамё ёнёхъён бёстё-
йыл куыд фёзына, уыдёт-
тыл.

РЦИ-Аланийы 
Ахуырад ёмё 

наукёйы министрады 
 пресс-службё

 Социалон фондёй  

Федералон льготниктён зонинаг

Ёхцайы  ёрвылмёйон фиддонтё исыны  бар кёмё ис, ахём федера-
лон льготниктён ис, ацы азы 1 октябры ёмгъуыдмё курдиат барвитгёйё, 
иннё азён социалон лёггёдты къорд райсыны хуыз равзарыны фадат.
Цёгат Ирыстоны чи цёры, чы-

сыл хъуагёй 75 мин уыцы федера-
лон льготниктёй ныртёккё 23 мин 
адёймаджы социалон лёггёдтё 
исынц натуралон уагёй.
Социалон лёггёдты къордмё 

хауынц рецептмё гёсгё рафыст 
хостёй ифтонгад, санаторон-ку-
рортон дзёбёхкёнынад, регионы 

территориыл поездёй лёвар цыд. 
Льготникмё ис амынд лёггёд-
тё натуралон уагёй, науёд та сё 
бёсты ёхца райсыны бар. Зёгъём, 
хостё райсён ис натуралон уагёй, 
транспортёй цыд ёмё санаторон-
курортон дзёбёхкёнынад та баи-
вён ис ёхцайы компенсацийё.
Уёрёсейы Социалон фонды цё-

гатирыстойнаг хайад федералон 
льготниктён фёдзёхсы социалон 
лёггёдты къорд райсыны хуыз рав-
зарыны хъуыддагыл биноныг ахъуы-
ды кёнын. Амынд рёстёгмё лёг-
гёдтё натуралон уагёй райсыны  
бёсты ёхцайё эквивалентёй баи-
вын кёй нё бафёнда, уыцы льгот-
никмё иннё аз йё равзёрст баи-
выны бар нё уыдзён.

– Ныртёккё социалон лёггёд-
ты къорд исыны хуызёй разы чи у 
ёмё ацы хуыз ивын кёй нё фён-

ды, уыцы адёймагыл махмё курди-
ат ёрвитыны хёс ёвёрд нёй. Со-
циалон лёггёдты къорд исыны хуыз 
фёивыны фёнд чи скодта, уыцы 
льготникы хёс у 1 октябры ём-
гъуыдмё портал «Госуслуги»-йы 
«Личный кабинет»-ы фёрцы рес-
публикон хайады клиентон службё-
мё, кёнё бирёкъабазджын цен-
трмё комкоммё бацёугёйё, кур-
диат барвитын, – зёгъы Уёрёсейы 
Социалон фонды цёгатирыстойнаг 
хайады разамонёг Милдзыхты 
Аслан.
Фиппаинаг: социалон фиддон 

ёнё курдиатёй кёмён сёвёрдтой 
ахём инвалидтён социалон лёг-
гёдты къорд сфидар кёнынц на-
туралон уагёй. 2023 азы 24 июлы 
фёстё социалон фиддон кёмён 
сёвёрдтой, хёстон архайды ахём 
ветерантён социалон лёггёдты 
къорд ёхцайё кёй сфидар кёнынц, 
уый нымайгёйё, ацы адёймёгты 
хёс у социалон лёггёдты къорд 
натуралон уагёй раттыны фёдыл 
курдиат барвитын.
Ацы азы 1 февралёй фёстёмё 

социалон лёггёдты къорды аргъ у 
мёймё 1825,25 сомы. Ацы ёхцайы 
бёрцыл ёрвылаз ёфтауынц.   
Иумёйаг контакт-центр: 

8-800-10-00-01 (телефонёй 
фёдзурён ис лёвар, региона-
лон линийы куысты фётк: къуы-
рисёр-цыппёрём 9 сахатёй 
18 сахатмё, майрёмбон – 9 
сахатёй 16 сахаты ёмё 45 
минутмё).

УФ-йы Социалон фонды 
цёгатирыстойнаг хайады

 пресс-службё

 Парламентёй  

Амалхъомадён – 
хуыздёр уавёртё 

Республикёйы Парламенты Сёрдар ТУСКЪАТЫ 
Таймураз архайдта, цёстдарён куыст нывылдёр 
кёныны, стёй субъектты амалхъомты архайдмё 
паддзахадон ёмё муниципалон цёстдарды ма-
дзёлтты фарстаты фёдыл Уёрёсейы Федерацийы 
Федерацийы Советы Къамисён Грознайы чи уыд, 
уыцы цёугё ёмбырды.

Ёмбырд амыдта УФ-йы 
Федерацийы Советы фыц-
цаг вице-спикер Андрей 
Яцкин. Сёйраг ныхас цыд, 
2021 азы йё тыхы чи ба-
цыд, уыцы федералон за-
къон царды рауадзыныл. 
Ёмбырды архайджытё 
се ‘ргом аздёхтой халён 
цаутё профилактикёйы 
мадзёлттём. Куыд бафип-
пайдтой, афтёмёй нымё-
цон технологитёй, стёй, 
цёстдарён архайды ны-
рыккон фёрёзтёй арёх-
дёр пайдагонд кёй цёуы, 
уый фёрцы бёрёггёнён 
мадзёлтты нымёц зынгё 

фёкъаддёр. Уыцы ёууёл, 
ёнёмёнг, хорзёрдём 
фёбёрёг уыдзён эконо-
микёйыл. Зёгъём, фёс-
таг азты Цёгат Ирыстоны 
фёфылдёр регионалон 
иумёйаг мидбёстон про-
дукт ёмё хъёууонхёдза-
радон ёмё промышлен-
нон продукцийы куыстады 
гуырахст. Ацы ивддзи-
нёдты фёрцы нывылдёр 
кёны ёппёт ёмвёзёдты 
бюджетты уавёр, стёй уы-
дон хорзёрдём ахадынц 
ивестицион архайдыл. 
Тускъаты Таймураз куыд 

загъта, афтёмёй ныхасы 

сёйраг нысан уыд амал-
хъомады дарддёры рёз-
тён ноджы хуыздёр уа-
вёртё аразын. 

– Ёмбырды куыд загъд 
уыд, афтёмёй иварты 
бёсты арёхдёр пай-
да кёнын хъёуы эконо-

микёйы субъекттимё 
бадзырд бафыссы-
ны гёнёнёй, цёмёй 
амалхъомты куыст уа 
ёнтыстджындёр. Парла-
ментон цёстдарды фёлгё-
ты мах дёр архайём уыцы 
фарстатыл. Зёрдёда-
рён ис, регионалон за-
къонёвёрынадон оргён-
ты ёмархайды фёрцы 
цёстдардён къабазы 
ног фёрёзтыл кёй ба-
кусдзыстём ёмё хъёу-
гё уынаффётё хаст кёй 
ёрцёудзён, ууыл, – загъ-
та Тускъаты Таймураз.   

ДЕДЕГКАТЫ Зёлинё

Фарс бацёттё кодта 
ХЪОЙБАЙТЫ Галинё

 Аивад 

Адёймаджы зёрдёйыл ёхцондзинад куы сёмбё-
лы, уёд цыма аргъёутты бёстёмё бафты, уыйау йё 
цёстытыл ауайынц алыхуызон рёсугъд нывтё: хуры 
скаст, сёууон ёртёхтё цъёх кёрдёгыл, суадётты 
сыр-сыр, булёмёргъы зард, зёрватыччыты цъыбар-
цъыбур ёмё афтё дарддёр…
О, ёнёмёнг, зёрватыкк ауад мё цёстытыл, фыццаг 

хатт ацы гыццыл курдиатджын чызджы куы ауыдтон, 
уёд. Йё ныййарджытё йё хуртёй бафсёдёнт.

Хъодалаты Миланё-
йыл нырма фараст азы 
йеддёмё нё цёуы, 
ахуыр кёны цыппёрём 
къласы, фёлё ныридё-
гён йё репертуары уый-
бёрц зарджытё ис, ёмё 
йём бирё номдзыд ар-
тисттё бахёлёг кёндзыс-

ты. Ёрёджы Миланёйы 
йё мад Ларисёимё ёр-
бахуыдтам нё редакцимё. 
Ларисё у ирон ёвзаг ёмё 
литературёйы ахуыр-
гёнёг. Дызёрдыггаг нёу, 
мадёлон ёвзагмё уар-
зондзинад бинонтёй кёй 
рахаста Миланё, уый. 

Уёдё у хёрзёгъдау, 
ёфсёрмы -

г ё н а г 
сывёл-
л о н . 
Бёрё г 
у, ныхас 
кёнынёй 
йын зарын 
ё н ц о н -
дёр кёй у. 
Зёрватыкк 
йё базыртё 
куыд сисы 
ёмё арвы 
тыгъдады сё-
рибарёй куыд 
ленк кёны, 
афтё Миланё 
дёр йё хъуыды-
тё, йе ’нкъарён-
тё ёнцондёрёй 
равдисы аивады 
фёрцы. Кёсаг 
ёнё донёй куыд 
нё цёры, афтё 
Миланё дёр иунёг 
бон дёр ёнё за-

рынёй нё фёразы. Уыцы 
аивадмё тырнындзинад 
ын йё мад Ларисё раджы 
банкъардта. Ёвёццёгён, 
авдёнёй куы рахызт, уёд 
йё царды нысан, йё фи-
дён йё ныхыл фыст ёр-
цыд.
Миланёйыл ёртё азы 

куы рацыд, уёд ёй йё 
мад бахуыдта зындгонд за-
рёггёнёг, музыкант, поэт 
ёмё композитор Собиты 
Русланёмё. Русланё 
байгом кодта хи музыкалон 
скъола-студи сывёллёт-
тён. Уый канд разамонёг 
нёу, фёлё у дёсны пе-
дагог дёр. Алы ахуыр-
дзауён дёр банкъары 
йё арёхстдзинад, йё 
авналёнтё, йё курдиа-
ты гёнёнтё. Узёлгёйё, 
рёвдаугёйё сын амоны 
аивады сусёгдзинёдтё, 
фёндаг сын дётты стыр 
сценёмё.

Русланё раиртёста, сы-
вёллонмё Хуыцауы курди-
ат кёй фёхёццё, фёлё 
нырма ёгёр гыццыл кёй 
уыд, уый тыххёй йё нё 
райста, тёригъёд у, иу-
гыццыл ма байрёза, зёгъ-
гё.

– Афёдзы фёстё та 
йё ногёй бахуыдтон Рус-
ланёмё. Уый йём бай-
хъуыста ёмё йё заргёйё 
систа йё телефонмё 
ёмё йё цавёрдёр во-
калон конкурсмё арвыста. 
Раст зёгъгёйё, ёнхъёл 
дёр нё уыдыстём, фёлё 
уыцы конкурсы Миланё 
фыццаг бынат бацахста, – 
зёгъы йё мад Ларисё.
Уёдёй нырмё Мила-

нё архайы алыхуызон му-
зыкалон конкурстё ёмё 
фестивальты ёмё алы ран 
дёр свёййы уёлахиздзау. 
Йе ’вёрёнты ныридё-
гён бирё дипломтё ёмё 
майдантё фёзындис. 
Се ’хсён сты: «Музыка-
лон-аивадон сфёлдыста-
ды ХХХ дунеон конкурс-
фестиваль» Сочийы, «Аи-
вёдты VII дунеон фести-
валь «Алайнаг стъалытё», 
«Ёппётуёрёсеон фести-
валь-конкурс «Вершина 
Кавказа» ёмё ёндёртё. 
Миланё ныридёгён йё 
гыццыл удёй лёггад кёны 
ёмё кад хёссы нё уарзон 
Ирыстонён.
Ныртёккё Миланё 

ахуыр кёны РЦИ-Аланийы 
Культурёйы министра-
ды сывёллётты музыка-
лон скъолайы. Зарджытё 
та йын фыссынц Собиты 
Русланё ёмё Лалыты 
Альберт.
Уёдё дарддёр ёнхъёл-

мё кёсём Миланёйы ног 
сфёлдыстадон ёнтыст-
дзинёдтём. Амондджы-
нёй байрёзёд ёмё йё 
ныййарджыты фёндиаг 
уёд.

 Конкурс 

Ёвзонг историктё
Сыгъзёрин фёззёгимё та 

райдыдта ног ахуыры аз дёр. 
Фёлё сёрдыгон фёллад-
уадзён бонтё дёр дзёгъё-
лы нё фесты, йё райгуырён 
бёстёйы историйён аргъ чи 
кёны, уыцы ёрыгон фёлтё-
рён.
Цёгат Ирыстоны Хетёгка-

ты Къостайы номыл паддза-
хадон университеты сёрды 
сбёрёг кодтой ёрвылазон рес-
публикон наукон конкурс «Ирыс-
тон-Аланийы ёвзонг историк»-ы 
уёлахиздзауты. Конкурсы нысан 
уыд рёзгё фёлтёры разёнгард 
кёнын Цёгат Ирыстоны истори 
арф базонын ёмё уарзынмё. 
Архайдтой дзы республикёйы 
астёуккаг ахуырадон скъолаты 
хистёр кълёсты ахуырдзаутё 
ёмё колледжты студенттё.
Ацы аз уёлахиздзаутё систы 

Уёллаг Санибайы астёуккаг 
скъолайы ахуырдзаутё Ёлбор-
ты Арсен ёмё Дзебысаты 
Дамир. Ёрыгон иртасджыты 
куыст – «Фыдыбёстёйы Стыр 
хёсты азты немыцаг-фашистон 
лёбурджыты Цёгат Ирыстоны 
сабыр цёрёг адёмы ныццёгъ-
дыны фыдвёнды ёвдисёндар-
тё» райста экспертон советы 
уёлдёр баллтё.
Ахуырдзауты бацёттё код-

та Уёллаг Санибайы астёук-
каг скъолайы историйы ахуыр-
гёнёг, конкурс «Афёдзы 
ахуыргёнёг»-ы уёлахиздзау, 
ЦИПУ-йы историон факультеты 
Иумёйаг историйы кафедрёйы 
хистёр ахуыргёнёг ёмё Скё-
сёны бёстётё иртасёг специ-
алист Темыраты Маргаритё.
Кадджын мадзал ацыд ЦИПУ-

йы Ахуыргёндты советы залы. 
Дипломтё ёмё хёрзиуджытё 
уёлахиздзаутё ёмё призертён 
радтой ЦИПУ-йы наукон архай-
ды проректор Тенгиз Тиникаш-
вили ёмё ЦИПУ-йы историон 

факультеты декан, Уёрёсейы 
историон ёхсёнады РЦИ-
Аланийы хайады советы сёрдар 
Плиты Зёлинё.
Экспертон совет сбёрёг код-

та архайджыты цёттёдзинады 
бёрзонд ёмвёзад, архивон до-
кументтимё кусыны арёхстдзи-
над ёмё райгуырён зёхмё 
уарзондзинад. Конкурсы архай-
джытё иууылдёр райстой сер-

тификаттё. Уый сын фёахъаз 
уыдзён уёлдёр ахуыргёнён-
дёттём цёугёйё: дётты сын 
уёлёмхасён баллтё иумёйаг 
паддзахадон фёлварёнты бё-
рёггёнёнтимё. Уыдон нымад 
цёудзысты ЦИПУ-йы историон 
факультеты бакалавриаты алы 
къабазмё цёугёйё дёр.
Кёронбёттёны историон му-

зейы директор Мамиаты Михал 

сывёллётты базонгё кодта ра-
гон алайнаг хёзнатимё.
Ацы кадджын ёмё ахсджиаг 

мадзал бацёттё кодтой Цёгат 
Ирыстоны Хетёгкаты Къостайы 
номыл паддзахадон универси-
тет, РЦИ-Аланийы Ахуырад ёмё 
наукёйы министрад, республи-
кёйы Архивон службё ёмё 
Уёрёсейы историон ёхсёнады 
РЦИ-Аланийы хайад. Конкурсы 

къёпхёнтё бацёттё кёныны 
хъуыддаджы стыр ёххуыс ба-
кодта ЦИПУ-йы университетмё 
бацёуыны агъоммёйы цёттё-
дзинады хайад ёмё йё разамо-
нёг Фидараты Клеля. Бузныг 
сын зёгъём. Сывёллёттён та 
нё зёрдё зёгъы ног ёнтыст-
дзинёдтё ахуыры фёндагыл 
Ирыстоны намысён.

 Курдиат

Суинаг поэт
Арёх нё газеты фёфыссём, мадёлон ёвзаг цы 

уёззау уавёры ис, фёсивёд иронау кёй нал дзу-
рынц, уый тыххёй. Кёсын ёмё фыссыны кой нал 
кёнын. Бирётё не ’мбарынц, ирон ёвзаджы сёф-
тимё нё культурё ёмё нё адёмыхатт дёр кёй нал 
уыдзысты, уый. Ирон ёвзаг нё Елхотёй дарддёр 
никуы хъёуы, зёгъгё, цы ныййарджытё фёзё-
гъынц, уыдон ёппёт фёстиуджытыл цёуылнё 
ахъуыды кёнынц, нё зонынц, сомбон сё кёстёр-
тён сё хёдзёртты се ’ртыгай чъиритё скувын дёр 
сё бон кёй нал бауыдзён, уый?

Мё ныхас хуымётёджы нё райдыдтон ацы риссаг 
фарстайё. Ёвёдза, ныры дуджы ма Ирыстоны зёх-
хыл иронау дзургё искёйы фехъуыстай, уёд адёй-
магыл хур ракёсы, зёрдёйыл цавёрдёр ёхсызгон-
дзинад сёмбёлы…
Ёрёджы нё редакцимё ёрбахуыдтон ёрыгон кур-

диатджын лёппу Хъайтмазты Ёхсёртёджы. Ёр-
мёст йё номёй дёр зёрдё куыд нё барухс уыдзён. 
Хорз кёстёр кёмёй фёзёгъынц, ахём ёфсарм-
джын, уёздан лёппу. Бёрёг у, бинонты ’хсён раст 
хъомылад кёй райста, уый. Бузныг йё ныййарджы-
тё Хъайтмазты Сослан ёмё Дзоцъиты Терезёйён, 
ахём хёрзёгъдау кёстёр кёй схъомыл кодтой.
Ёхсёртёг поэзийы нырма йё фыццаг къахдзёфтё 

кёны, фёлё ныридёгён йё зёрдёйы удцырынёй 
цы рёнхъытё райгуырд, уыдонмё гёсгё хатдзёг 
скёнён ис, ирон сфёлдыстад ёмё ирон ёвзагён 
аргъ кёй кёны, Ирыстонён аккаг хъёбул кёй у.
Ёхсёртёг райгуырд ёмё схъомыл Кировы хъё-

уы. Скъола дёр уым каст фёцис ёмё ныр йё 
дарддёры цард сбаста ирон ёвзаджы хъысмёти-
мё, ахуыр кёнынмё бацыд Цёгат Ирыстоны пе-
дагогон колледжы ирон филологийы факультетмё. 
Фёлвары ёмдзёвгётё фыссын йё мадёлон ёв-
загыл. Йё курдиат алывёрсыг кёй у, уый ма бё-
рёг у, Ёхсёртёг ирон фёндырыл дёр кёй цёгъ-
ды, уымёй. Фёндырдзагъды дёсныйад та йын 
амоны ёрыгон курдиатджын фёндырдзёгъдёг 
Бигъаты Сёрмёт.
Абон нё газеткёсджыты размё хёссём Хъайтмаз-

ты Ёхсёртёджы фыст ёмдзёвгётё. Уё хорзёхёй, 
аргъгёнёг сын фёут. Суинаг поэтён та нё зёрдё 
зёгъы ног сфёлдыстадон ёнтыстдзинёдтё.
Цард цёуы ёмё фарн йемё хёссы, фёзёгъынц…

ХЪАЙТМАЗТЫ Ёхсёртёг

Нёртон 
фёндырдзёгъдёг

Фёкодта нё дё адзал риссын,
Нё нёртон буц хистёр Булат,
Дё фёндыры нё цин, нё ристё,
Нё ивгъуыд, абон ёмё кад.

Уыди дын аргъгёнёг Ирыстон,
Дё ном зындгонд уыдис бёстыл.
Ёнусон ничи у, ёмбёрстон,
Дё кад нёрдзён ёдзух дёрдтыл.

Джыккайты Шамилы 
номарён

Дё уд уыдис Ирыстонён цырагъ,
Удуёлдай лёггад йё фарнён кодтай.
Дёуёй, поэт, сёрыстыр стём мах,
Царды хорзён хицёутты кёй домдтай.

Фёнды мё мён, цёмёй дё фарны аккаг он,
Дёуау нё Ирён бакёнон лёггёдтё.
Цёмёй нё абон рухс уа ёмё сом
Нё Иры рёза амондджын кёстёртё.

Нёхи Сёрмёт
Кёстёрмё хатт йё цард кёсы ёнусон,
Нё фенкъары тызмёг рёстёджы тахт.
Нё хъёубёсты ирон зарёг куы хъусон,
Мё удлёууён – ирон фёндыры цагъд.

Уым чызджытё сёууон уардитау судзынц, 
Ёвзонг лёппутё мид-зёрды кёрзынц. 
Ёвиппайды ёрбайсёфынц мё зынтё,
Куы айхъусын цыдёр мырты зёлын...

Уый циу, цымё? Цёй диссаджы мыртё сты?
Кёцёй хъуысы ирон фёндыры цагъд?
Уёдёй ёз кувын алы хатт уёлёрвтём
Ёнусон уёд, Сёрмёт, дё аив фёндырдзагъд!

Хъёбысхёст

Турнир рауад фёзминаг
Дзёуджыхъёуы Хъуылаты Бадзийы номыл 
спортивон галуан «Манеж»-ы ёртыккаг хатт 
сарёзтой «Хёдарцаты ‘фсымёрты Кубок» 
рамбулыныл дунеон турнир.
Уёрёсейы богёлттёй 

уёлдай ма ерысты ар-
хайдтой 17 бёстёйы ми-
нёвёрттё. Ерысы цы 185 
богалы бацыдысты, уыдо-
ны ‘хсён уёлахиздзаутё 
сбёрёг кодтой 10 уёзёй 
уёлдай ма «абсолютон» 
уёзы дёр. Спортивон тур-
ниры архайджытё, спорт-
уарзджытё ёмё ёппёт 
уазджытён зёрдиаг ар-
фётё ракодтой: нё рес-
публикёйы Парламенты 
Сёрдар Тускъаты Тайму-
раз, Олимпиаг хъёзтыты 
ёртё хатты уёлахиздзау 
Таймазты Артур, Уёрё-
сейы Олимпиаг комитеты 
сёрдары ёххуысгёнёг, 
олимпиаг хъёзтыты уёла-
хиздзау Давид Мусульбес, 
олимпиаг хъёзтыты дыу-
уё хатты уёлахиздзау, ду-
нейы фондз хатты чемпион 
Хёдарцаты Махарбег.

«Хёдарцаты ‘фсымёр-
тё Аслан ёмё Махар 
Ирыстоны хъёбысхёсты 
азфыстмё бахастой стыр 
ёвёрёнтё. Сё лёггадёй 
нё республикёйы спорти-
вон цардён бирё ёххуыс-
ты бацыдысты», – загъта 
Тускъаты Таймураз.
Ерыстё рауадысты цы-

мыдисаг. Алы уёзы дёр 
богёлтты ‘хсён фыццаг 
бынат бацахсыныл цы-
дысты хъазуатон тохтё. 
Спортуарзджытё сё къух-
ёмдзёгъд ёмё ёмхъё-
лёсон сидтытёй аргъ код-
той богёлтты сёрён ар-
хайдён. Ёппёты рогдёр 
уёзы (57кг онг) Ирыстоны 
спортуарзджыты зёрдётё 
барухс кодта тренер Биа-
зырты Марикы хъомылгё-
нинаг Тунджай Вердиев. 
Уый ёнёкъуылымпыйё 
фёуёлахиз цыппар ных-
мёлёууёгыл ёмё рам-
былдта фыццаг бынат.
Ёнёфёрёдигё ра-

уад Гобаты Артемы архайд 
дёр. Уый 61 кг онг уёзы 
фёуёлахиз ёртё фем-
бёлды ёмё кёронбёт-
тёны хъуамё фембёлда-
ид Рамиз Гамзатовимё. 
Сё фембёлд нал рауад, 
Гамзатов ёрдёгкёрон-
бёттёны кёй фёцёф, 
уый тыххёй, ёмё Артем 
ёнё рахёцгёйё уёла-
хиздзауыл нымад ёрцыд.
Ёртё хатты рамбул-

гёйё, 65 кг уёзы кёрон-
бёттёнмё рацыд Хё-
дарцаты Алик. Уым йё 
ныхмёлёууёг уыд индиаг 
богал Сюиет. Ацы цымы-
дисаг ныхмёлёуды уёла-
хиздзау ссис Сюиет. Ирон 
богёлттён 70 кг уёзы онг 
бантыст 2-аг ёмё 3-аг 
бынёттё рамбулын. Уё-
лахиздзау ссис Азербай-
джаны номёй хёцёг богал 
Зеррадин Байрамов, 2-аг 
бынатмё рацыд Быгъуыл-
ты Зауырбег, 3-аг ссис 
Фадзайты Марат.
Фыццаг бынат 74 кг 

уёзы рамбылдта Курбан 
Шираев. Ирон богёлттёй 
ацы уёзы Челдыты Инал 
уыдис ёртыккаг. Фыццаг 
бынат 79 кг уёзы бацахста 
Саид Сайдулов. Ирыстой-
нёгтёй ацы уёзы хёр-
зиуёг никёмё ‘рхауд. 86 
кг уёзы кёронбёттёнмё 
рацыдысты Уёрёсейы но-
мёй хёцёг, спорты сгуыхт 
мастер Найфонты Артур 
ёмё Азербайджаны ми-
нёвар Джиоты Арсени.Сё 
фембёлды фыццаг бынат-
мё рацыд Арсени. Ёртык-
каг бынат та райста Хё-
дзарёгаты Азёмёт.
Уёззаудёр уёзты хё-

цёг богёлттёй Багаты 
Алан, 92 кг уёзы хёц-
гёйё, равдыста бёрзонд 
цёттёдзинад ёмё фё-
уёлахиз йё ныхмёлёу-
джытыл.
Цымыдисаг рауадысты 

97 кг ёмё 125 кг уёзон 
богёлтты ерыстё дёр.

97 кг онг уёзы ирон бо-
гёлттёй кёронбёттёнмё 

рацыд Саматы Мёирбе-
джы хъомылгёнинаг, дуне-
он къласы спорты мастер 
Кцойты Алихан. Уый фё-
уёлахиз ёртё ныхмё-
лёууёгыл ёмё кё-
ронбёттёны фембёлд 
дагестайнаг зындгонд 
богал Мустафагаджи Ма-
лачдибировимё. Амёй 
размё ма ёндёр ерыс-
ты фембёлдысты дыу-
уё хатты, ёмё сё хыгъд 
ахицён 1:1-ёй, ома рам-
былдтой фёйнё иу хатты. 
Ацы хатт дёр та сё ных-
мёлёуд цыди ёмдыхёй, 
фёлё Малачдибировён 
бантыст Алиханы чысыл 
рёдыдёй спайда кёнын 
ёмё бацахста 1-аг бынат.

125 кг онг уёзы кёрон-
бёттёны 1-аг бынатыл 
тохы фембёлдысты Азер-
байджаны номёй хёцёг 
дыууё богалы Георгий 
Мешвилдишвили ёмё 
Карсанаты Хетёг. Сё 
ныхмёлёуды фёуёлахиз 
Мешвилдишвили ёмё ба-

цахста 1-аг бынат.
Турниры ма, уымёй уёл-

дай, баззад абсолютон 
уёзы уёлахиздзау сбё-
рёг кёнын. Уый та бё-

рёггонд цыди 97 кг, ёмё, 
125 кг хёцёг богёлттёй 
1-2-аг бынёттё чи ба-
цахста, уыдоны ‘хсён.
Турниры фёткмё гёсгё 

кёрёдзиимё фембёл-
дысты 97 кг онг уёзы 1-аг 
бынат бацахсёг Мустафа-
гаджи Малачдибиров ёмё 
125 кг уёзонты ‘хсён 2-аг 
бынатмё рацёуёг Карса-
наты Хетёг. Иннё фем-
бёлды та хъуамё хёцыда-
иккой Кцойты Алихан ёмё 
125 кг уёзы уёлахиздзау 
Георгий Мешвилдишвили.
Тынг цымыдисаг ра-

уад Карсанаты Хетёг ёмё 
Мустафагаджи Малачди-
бировы фембёлд. Хетёг 
равдыста хорз техникон 
цёттёдзинад, ёмё йын 
бынтыст 13:2 хыгъдёй 
фёуёлахиз уёвын.
Иннё фембёлды уёла-

хиз лёвёрд ёрцыд Кцой-
ты Алиханён ёнё рахёц-
гёйё, йё ныхмёлёууёг 
Георгий Мешвилдишвили 

уый размё фембёлды 
кёй фёцёф ис, уый аххо-
сёй.
Афтёмёй абсолютон 

уёзы 1-аг бынат бацахсы-

ныл фембёлдысты Карса-
наты Хетёг ёмё Кцойты 
Алихан. Сё фембёлды 
уёлахиздзауы сбёрёг 
кёнын ёнцон нё уыд. 
Дыууё богалы дёр уыдыс-
ты къёрцхъус кёрёдзийы 
архайдмё, фёлё уёддёр 
Алиханён бантыст йё ных-
мёлёууёджы фёсайын 
ёмё дзы 1, уый фёстё 
та ма 2 баллы рамбулын. 
Сё ныхмёлёуд ахицён 
Алиханы пайдайён 3:2 
хыгъдёй, ёмё Кцойы-
фырт ссис «Хёдарцаты 
‘фсымёрты Кубок»-ы 3 
хатты уёлахиздзау. Алихан 
ацы турниры фарон фё-
уёлахиз 97 кг онг уёзы, 
уый фёстё та абсолютон 
уёзы дёр.
Турнирён стыр аргъ 

скодтой йё зындгонд уаз-
джытё. Уыдонёй иу уыд 
ССР-ы Цёдисы спорты 
сгуыхт мастер ёмё тре-
нер, къорд азы нё бёс-
тёйы иугонд командёйы 
сёйраг тренер, не ‘мзёх-
хон Юрий Шахмурадов. 

Уый загъта: «Ёз бирё 
рётты уыдтён ёмё фед-
тон ахём дунеон ерыстё. 
Мёнён уёлдай ёхсызгон 
у, Дзёуджыхъёуы афтё 

хорз кёй сарёзтой, уыцы 
ерыстём кёсын. Ёз Хё-
дарцаты ‘фсымёрты куы 
базыдтон, уёдёй фёстё-
мё сын стыр аргъ кодтон, 
куыд стыр ёмё номдзыд 
спортсментёй уёлдай сё 
адёймагдзинады тыххёй 
дёр. Абон ацы турнир 
куыд зёрдиаг арёзт у, 
уый уынгёйё, мё цёс-
тытыл уайынц, дзёнёты 
бадинаг, Хёдарцаты Аслан 
йёхи куыд дардта, цы – га-
уызыл хёцгёйё, цы – ёр-
вылбоны царды. Уый уыди 
фёзминаг адёймаг. Уёдё 
Махарёй дёр цы зёгъён 
ис хорзёй уёлдай! Йё 
спортивон стыр сгуыхтдзи-
нёдтёй уёлдай, абон цы 
хёрзты бацёуы Ирысто-
ны спортсментён, уый у 
арфёйы аккаг. Мён тынг 
фёнды, Дзёуджыхъёуы 
дунеон чемпионат арёзт 
куы ‘рцёуид, уый. Уымён 
ам алцыдёр уаид, ёр-
мёст ма дзы нё фаг кёны 
ёмбёлгё спортивон галу-
ан. Хуыцау зёгъёд, ёмё 
уый дёр ам, Дзёуджы-
хъёуы, куыд фёзына ёмё 
дзы дунеон чемпионат дёр 
куыд цёуа!»

«Хёдарцаты ‘фсымёрты 
Кубок» рамбулыныл ерыс-
ты уёлахиздзаутё ёмё 
призон бынёттё бацахс-
джытё хорзёхджын сис-
ты майдантё, грамотётё 
ёмё ‘хцайы лёвёрттёй. 
Хёрзиуджытё ёмё лё-
вёрттё сё рамбулджы-
тыл сёмбёлын кодтой: 
РЦИ-Аланийы Парламенты 
Сёрдар Тускъаты Тайму-
раз, РЦИ-Аланийы физи-
кон культурё ёмё спорты 
министр Фрайты Сослан, 
Олимпиаг хъёзтыты ёмё 
дунеон чемпионаты уёла-
хиздзаутё Хёдарцаты Ма-
харбег, Таймазты Артур, 
Гуёцёлты Хадзымурат 
ёмё Давид Мусульбес.
Хёдарцаты Махарбег 

зёрдиаг арфё ракодта, 
турнир саразыныл чи ба-
куыста: спортивон галуа-
ны кусджытё, медицинон 
кусджытё, ерысты арха-
йёг тёрхонгёнджытё 
ёмё спортсментён.

БАСКАТЫ Уырызмёг

 Культурё 

Равдыст «Адыгейы 
нывгёнджытё»

Нывгёнджыты цёдис рагёй дёр архайы Уёрё-
сейы регионтимё сфёлдыстадон ахастдзинёдтё 
фидардёр кёныныл. Рязаны облёсты нывгёнджы-
ты куыстыты равдыст байгом уыдзён Дзёуджы-
хъёуы. Уый тыххёй нё уацхёссёгён радзырд-
та йё сёрдар МЁРГЪИТЫ Таймураз. Ёрёджы 
равдыстыты залы байгом Адыгейы Республикёйы 
зындгонд нывгёнджыты куыстыты экспозици.

Ирыстойнёгты раз-
мё рахастой нывкёны-
над, графикё, скульптурё 
ёмё фёлындыны аивады 
23 авторы уацмысы. Аи-
вадуарзджытён ис фадат 
ХХ ёнусы кёрон ёмё 
XХI ёнусы райдианы фыст 
адыгейаг нывгёнджыты 
куыстытимё базонгё уё-
вын. Дыууё республикёйы 
нывгёнджытё кёрё-
дзийы сфёлдыстадимё 
хорз зонгё сты, адёмы 
размё сё хёсгёйё арха-
йынц дыууё республи-
кёйы ‘хсён культурон 
ахастдзинёдтё бёрзонд 
ёмвёзадмё сисыныл. 
Майкъопы Ныгуылён му-
зейы сты ирыстойнаг 
нывгёнджыты куыстытё, 
ныр дёр ёмё дзы раз-
дёр дёр цыдысты ирон 
авторты нывты равдысты-
тё. Адыгейы цёрджытён 
хёстёг у сё аивад, уёдё 
нё республикёйы сгуыхт 
нывгёнёг Сергей Фила-
товы сфёлдыстадон рав-
дыстытё Дзёуджыхъёуы 
ёрвылаз дёр фёцёуынц.
Сюжетон - т ема ти кон 

нывтё, пейзажтё, порт-
реттё ёмё натюрмортты 
автортё ирдёй равдыс-
той се сфёлдыстадон 
ёмё аивадон фёндты 
бирёхуызондзинад. Ады-
гейаг нывкёнынады аи-

вад нысангонд у, куыд ног 
ёнгёсджын фёрёзтё 
агурын ёмё нывкёнына-
ды аивады ёппёт хуыз-
ты хёдбындур скъола 
къахыл слёууын кёныны 
разёнгарддзинад. Уёрё-
сейы адёмон нывгёнёг 
Кат Теучежы згъёраив 
триптих «Жизнь» ёвёл-
мёстёй никёй ныууадз-

дзён. Стыр ёхсызгонёй 
равдыстмё ‘рбацёуёг 
базонгё уыдзён Адыгейы 
республикёйы адёмон 
нывгёнёг Абдулах Бер-
сировы нывтё «Осетия. 

Родовая башня», «Алания», 
«Дом с собакой», «Игривая 
смуглянка»-имё.
Цёгат Ирыстон ёмё 

Адыгейы Республикёйы 
сгуыхт нывгёнёг Сергей 
Филатовы нывтёй аи-
вадуарзджытё ацы хатт 
фендзысты «Сокровища 
скифов». Хасан Шеоже-
вы гипсёй конд куыст 

«Юность»-ы, нывтё «Мыс-
ли» ёмё «Баланс»-ы ныв-
гёнёг равдыста царды 
арф философон хъуыды. 
Уёлдай зёрдёмёдзёу-
гё сты Адыгейы сгуыхт 
нывгёнёг Абредж Гоше-
фижы нымёт ёмё гобе-
ленёй конд нывёфтыдтё 
«Новый замысел» ёмё 
«История», стёй Адыгейы 
Нывгёнджыты цёдисы 
сёрдар Елена Абакумо-
вайы «Праздник адыгской 
тыквы» ёмё «Легенды 
Кавказа». Аивадуарзёг 

стыр цымыдисёй базонгё 
уыдзён Нурбий Дидичев 
«Праздник» ёмё Иван 
Извековы «Хребет Камен-
ное море»-йы нывтимё.
Хъуымац ёмё нывкё-

нынады хуыз – гильоширо-
ванийё куыстытёй Ольга 
Амалова адёмы размё 
ацы равдысты рахаста 
«Золото скифов». Ёрдзы 
аивдзинад ирд ахорёнтёй 
равдыста Наталья Стру-
чалина «На реке Белой»-ы.
Равдыст гом кёнынмё 

Майкъопёй ссыд сфёл-
дыстадон кусджыты ми-
нёвёртты къорд, разыйё 
баззадысты ирыстойнаг 
аивадуарзджытёй. Уёл-
дай ёхсызгон та сын уыд, 
нё республикёйы ёрдзы 
рёсугъддзинад хи цёстёй 
фенынён, хёхбёсты, 
кёмтты сыгъдёг уёлдё-
фёй риуыдзаг сулёфы-
ны фадёттё сын кёй са-
рёзтой, уымёй. Лёварён 
уазджытё ныууагътой 
хуызджын альбомтё ёмё 
Адыгейы Республикёйы 
Культурёйы министрады 
арфёйы ныхас.

ХУЫБИАТЫ Ларисё,
авторы ист къамтё

Хасан Хасан ШЕОЖЕВШЕОЖЕВ «Мысли» «Мысли»

АМАЛОВААМАЛОВА Ольга «Золото скифов» Ольга «Золото скифов»

Елена Елена АБАКУМОВААБАКУМОВА «Праздник адыгской тыквы» «Праздник адыгской тыквы»

